
Максат һәм бурычлар: 
1. Язучының тормыш юлы һәм иҗаты белән танышу, 
2. Укучылар күңелендә якташ шагыйрьләр белән горурлану хисе тудыру,
3. Сәнгатьле уку күнекмәләрен камилләштерү.
Җиһазлау: Язучының шигырь җыентыклары,тормыш юлын һәм иҗатын яктырткан китап һәм кул эшләреннән торган   күргәзмә, презентация.
Кичәнең барышы
Укучы:
Шигырләрең синең шундый назлы - 
Йөрәгеңә үтеп керә дә,

Күңелеңдә җылы хисләр туа,

Ал гөлләргә сине төрә дә.

                           Шигырьләрең синең шундый хисле-

                           Моңнарына, гүя, уралам;

                           Кышларыңда сихерләнеп йөрим;

                           Көзләреңә синең юл алам.

Шигырьләрең  синең шундый татлы - 
әйтерсең лә, җимеш;бал,гүя,
ком чүлендә сусап йөргән чакта,

салкын чишмә таптым мин, гүя.

                           Шигырьләрең синең шундый гади - 
                           Аңлашыла бөтен кешегә,

                           Иҗат дәртең һич тә сүрелмәсен,

                           Күңелләрең бер дә төшермә. 

                                                                  Нәфисә Баязитова

Алып баручы:
Бүгенге очрашуыбызның хуҗабикәсе “Нәниләр китабы”, “Гашыйк чишмә”, “Адашкан җан”, “Ефәк канат”, “Кайту”  китаплары авторы, шагыйрә  Мария Логинова!
Алып баручы:

    Мария ханым Түбән Кама  районының Югары Чаллы  авылында Петр дәдәй белән Аграфина түтинең уртак бәхет җимеше, сигезенче бала булып 1966 елның 24 авгусында гап-гади бер керәшен гаиләсендә дөньяга аваз сала.Ул кечкенәдән үк бик тере, шук, апаларының яраткан сеңлесе булып үсә. Мария үзенең авылында 8 еллык мәктәпне тәмамлаганнан соң, күрше авылга Кызыл Чапчакка укырга йөри башлый. Аны уңышлы тәмамлаганнан соң, 1984 елда укырга керү сәбәпле, Тубән Кама шәһәренә килә. Әйтеп үтелгәнчә, Мария кечкенәдән үк бик шук, тере кыз бала була. Шушы балачакның керсез саф чагына, әйдәгез,  тукталып узыйк әле. 

Шигырь“Нәни карак”
Үзебезнең бакчабызда

Йөри идем, бер мәлне;

Күзем төште – койма аша

Үсә күрше түтәле.

Ниләр генә үсми анда:

Помидоры, кыяры.

Уйнаклаган нәфесемне

Һич чама юк тыярлык!

Үзебезнең бакчада да

Үсә юкса кыярлар.

Үссен лә, дидем, аларын

Кышка тозлап куярлар.

Әкрен генә каердым да,

Ике җирдән койманы.

Менә җыям кыярларны

Белештерми чаманы!

Бу ни хикмәт, әллә яшен

Баш өстендә уйнаклый?

Яшен түгел, кычыткан ич

Бит-кулымны чабаклый.

Антлар эчтем мин шул көнне:

Кермим дип, чит бакчага.

Алмам дидем кеше малын

Үлә калсам ачка да.

Көн артыннан, көннәр үтте,

Онытылды вәгъдәләр.

Койма аша кызыктырып,

Пешеп чыкты чияләр!

Җир өстендә тәгәрәшеп,

Йөзләгән алма ята.

Тик нихәл бу, мин каракны

Күрше алмасы тарта!

Алып баручы:  Мария апа, нәни карак  әллә үзегез идеме  ул?

Логинова Мария (җавап)

Алып баручы:

Бер дә үтмәс, бетмәс кебек иде,

Балачакның гамьсез чаклары.

Уйларымда  кире кайтырмын дип,

Хәтеремдә назлап сакларлык. 

         Кеше ерак юлларга чыкса, озаграк авылына, туган шәһәренә кайтмый торса, йорт-нигезен, урамын, туган-тумачасын бик нык сагына башлый. Алардагы сагыну хисенең зурлыгын сүзләр белән генә дә әйтеп бетереп булмый торгандыр. Туган җир. Туган авыл. Шулай бит, Мария Петровна? Һәм туган авылга карата сезнең хисләрегез, уйларыгыз “ Югары Чаллыма” дип аталган шигырдә күрсәтелә. Әйдәгез тыңлап  үтик әле.
Шигырь “Югары Чаллыма”. 
Ак болытка ияртеп сәлам озаттым,

Сәламемне минем алдыңмы?

Кемнән икән,диеп,Югары Чаллым,

Бер мизгелгә уйга калдыңмы?

Кемнәр булсын,газиз балаң сине

Төшләрендә күреп саташа.

Уйларына ияреп ашкына да,

Синең куеныңда адаша.

Туган авылым минем, җибәрмичә,

Тартып торасың бит җанымны.

Тарту көчле, чөнки синдә авылым,

Тамызганмын тәүге канымны.

Әти-әни рухы сеңгән йортның,

Тынычлыгын саклап торган өчен.

Җылы туфрагыңа тезләнәм дә,

Баш иямен,авылым,үзем бүген!

Җыр “Ай, былбылым”
Алып баручы:
    
Адәм баласына җиһанны бөтен тулылыгы белән сөеп яшәү фарыз: ләйсән яңгырларда чылатып узган ялан аяклы балачакны, мәхәббәттән канат ясап  күкләргә менгән чакны, ялкынланып янып торган сөю утына кергән мизгелне, газиз ата-ананы ...
Алып баручы:

 
Кеше кайда гына булмасын, үз туган ягын ,аның кешеләрен,газиз туганнарын сагынып яши, һәр беребезнең иң кадерле, газиз кешесе була. Бары тик шул кеше генә тормышның иң авыр минутларын, бәхетле, шатлыклы мизгелләрен синең белән уртаклаша. Аның сүзләре җанга сихәт, дәва бирә, ә күзләре сиңа ышаныч, өмет өсти. Бу кешенең кочагы сине авыр сүзләрдән, усал күзләрдән яклый, кайгы- хәсрәт җилләреннән саклый. Кем турында сүз барганын инде барыгызда төшенгәнсездер.

Әйе, сүзем әни турында. Ә газиз әниләребез хакында иң матур, иң назлы сүзләрне без, Мария апа, сезнең иҗатта күрәбез. Шигырьләрегезне укыган һәрбер укучы үз әнисен күрә, аның белән серләшә, сөйләшә.

Шигырь “Ниңә каршы алмыйсың?”
Капка төпләренә чыгып ,әни,

Нигә безне каршы алмыйсың?

“Кайттыгызмы?”- диеп,сөенә-сөенә

Ашлар салып,чәйләр куймыйсың?
Җылы кулың белән биттән сыйпап,

“Исән яшисезме?”- димисең.

Һәр көн саен яратып кия торган,

Матур күлмәкләрең кимисең?

Кем уйлаган әле,әни, сине дә,

Мәңге кайтмас җиргә китәр дип?

Син булмагач,газиз әниебез,

Өебезнең яме бетәр бит?!

Бакчадагы чия-алмагачлар,

Язлар саен чәчәк атмаслар.

Язлар җиткәч,сөенешеп кайткан

Сыерчыклар сине тапмаслар.

Син булмагач,әни,ничек итеп

Авылыбызга кайтып йөрербез?

Әти-әнисез салкын,буш өйләргә

Ничек итеп кайтып керербез?

Газиз әниебез җирдән киткәч,

Күктә яңа йолдыз кабынды.

Утлар сүнде өйдә,мич суынды

Ишекләргә йозак салынды.

Алып баручы:


Кызганычка каршы, Мария апа бүгенге куанычларын, шатлыкларын әти-әнисе белән уртаклаша алмый. Авыр туфраклары җиңел булсын. Сезнең аларга атап язылган шигырьләрегез ничек туа?

Логинова Мария (җавап)

Җыр “Әнкәмнең догалары” (И.Закиров музыкасы, Р.Миңнуллин музыкасы)
Алып баручы:

   
Һәр кем бу җиргә изге олы вазифа үтәргә килә һәм ул аяк баскан җир Ана да, аны дөньяга китереп бишек җыры җырлаган үз анасы да, аны үстереп кеше иткән гаилә дә, шушы олы бурычны үтәгәндә әйтеп бетергесез мәгънәгә ия. Әлбәттә, һәркемнең күңел агышы үзенчә, күге үзенчә. Гомер сукмагында аллы- гөлле чәчәкләр генә утырмый. Әлеге сукмакта кешене зур югалтулар, көенечләр дә сагалап тора. Ләкин барыбер яшәү—бәхет, башка берни беләндә тиңли алмаслык бәхет!

Алып баручы:

Тартышып карадым,булмады
Нигә соң артык көч куярга?

Гомернең азагын күрмичә,

Яшәүдән иртәрәк туярга?, 
дип кычкыра, сызлана шагыйрәнең йөрәге.
Чү, Мария Петровна белән нәрсә була соң? Нигә ачыргаланып кычкыра йөрәге? Әйе, бу 1996 елның 6 ноябре. Яшь, чибәр, тынгысыз Мария травма ала. Балконга чыгып кер элгәндә ул 5-нче этаждан егылып төшә. Язмыш китабы үзенә 30 яшьлек Мария Логинова гомеренең бу мизгелен, бу көнен кара хәрефләр белән уеп яза.
Алып баручы:

Кума бүтән, язмыш, кире якка,

Көчкә таптым туры юлымны.

Җитәкләшеп , мине озатырга дип,

Үзең бирер идең кулыңны.


Операция артыннан операция. Тик апаларының түземлекләре, балаларының ышанычлары гына аңа сынмаска, сыгылмаска көч бирә. Хастаханә койкасында хәрәкәтсез ятарга мәҗбүр булган сеңелкәшләрен, алар 5 ай буе бала баккандай карыйлар. Өмет тулы күзләре белән, имәндәй ныклыклары белән алар Мария апага бу тормышка кул селтәргә ирек бирмиләр. Һәр  бер алга китеш, һәрбер җиңү алар тырышлыгы. Мария апа, балаларыгыз, апаларыгыз турында 1-2 сүз әйтеп китмәссезме икән? Бүгенге көнгә кадәр туганнарыгыз сезнең белән шулаймы? 
Логинова Мария (җавап)

Шигырь“Җиде туганыма” 

Нәрсә булган, бушап калган йортның

Тирә-юне балкыш белән тулган.

Якыннарым белән бергәләшеп

Җыелышкан икән сигез туган.


Әти –әнисез ятим күңелләрдә


Сизелсә дә салкын бушлык.


Куанычым- бозлар эретерлек


Сигез җанны бөйләп торган дуслык.

Кисәк кенә берәр бәхет килсә,

Җиде яктан, җиде кояш чыгар.

Кайгы килсә, яшең сөртим диеп,

Җиде туган,җиде кулын сузар.


Арабызда чакрым юл ятса да,


Якыннарның җылы назын тоям.


Урап үтсен давылларың ,Ходай,


Тузгымасын минем газиз оям.

Алып баручы:

Бер елмайсаң,алты тапкыр елау,

Уйлый китсәң исең китәрлек.

Бетми аккан әче яшьләремне

Бергә җыйсаң,диңгез итәрлек.

  
 Кызганмыйча язмыш кайгы биргән ,

  
 Берсе- берсе бишкә торырлык.

   
Күргән бар михнәтне җыя килсәң,

Шомлы кара урман булырлык,- диеп, шигырләреңдә ачыргаланып өзгәләнсәгез дә, сез бүген бик бәхетле. Улыгыз, нәсел дәвамыгыз Роман, кызыгыз, күз нурыгыз  Катя  тормышта үз юлларын табып бик бәхетле тормыш итәләр,  Катя сезнең юлны дәвам итеп шигырьләр яза. Шулай булгач, сез  бәхетле.
Шигырь“Ике гөлем – улым,кызчыгым” 
“Ике гөлем – улым,кызчыгым

Сезгә миннән саф җан өрелгән.

Нәни чакта сөеп,кадерләп,
Ак биләүгә назлап төрелгән.

Сезнең белән бергә көн саен

Мәктәп сукмакларын йөрелгән.


Үпкә белән бергә шатлык яшен


Иреннәрем белән сөртелгән.

Кайда гына чыгып китсәгез дә,

Ярты җаным ияреп китә өйдән.

Иңегезгә кунган фәрештәдәй

Иман белән саклыйм күңелдән.


Авыр чакта ныклы терәк көтеп,


Таянырлык булды улым да.


Күңел елап куйса,һәрчак табам


Юатырлык сүзләр кызымда.

Мин шат үзем,яшәвегез өчен

Кабул итеп һәрбер киңәшем.

Бүген минем өчен ике гөлем-

Бәхетем һәм якын сердәшем!

Бию “Кызлар биюе”

Алып баручы:

Мария апа, сез характерыгыз белән табигать баласы. Шигырьләрегезне укыганда,  хыялыгыз белән ялан тәпи йөреп, җир келәменең җылысын тоясыз, арыш башагын куша-куша зәңгәр бәйләм җыясыз, инеш буйларында балык сөзәсез, киң елгаларны кочып йөзәсез, урман кырларын иркенләп гизәсез. Башкаларга гади булып тоелган нәрсәләрдән сихри матурлык күрә белүегез таң калдыра.
Алып баручы:

Һавадан энҗеләр явамы,

Әллә соң тәңкәләр сибелә?

Балкып,җемелдәп, ялтырап,
Җиргә ак келәмдәй җәелә.

         Күземне ачалмыйм,камаша,

         Җир тоташ мәрҗәнгә күмелгән.

         Әйтерсең йолдызлар булыша,   

         Сибәргә төймәләр энҗедән!

Табигать  күренешләрен тормыш фәлсәфәсен ачу, кешенең язмышын, эчке дөньясын күрсәтү өчен дә мул итеп файдаланасыз. Сездә моң яши, кеше моңы. Табигать моңы. Иҗатыңда, шигърияттә үз урыныгыз  бар. Ә шулай да,  язучыларыбыздан кемнең иҗатын үзегезгә кумир итеп алдыгыз?
Логинова Мария (җавап)

С.Есенин шигыренә язылган “Белая береза” җыр
Алып баручы:


Язмыш сезне ничек кенә сынамасын, уттан алып, суга салмасын, барыбер кеше булып калырга, җирдә үз эзеңне, сукмагыңны калдырырга кирәклеген искәртеп болай язасыз.
“Сукмагым” шигыре:

Тау-таш арасыннан бәреп чыккан

Саф чишмәнең көче куәтле.

Кайгы-хәсрәт явын басар өчен,

Күңел көче кирәк нихәтле.

Йөрәгемә сеңгән өметсезлек

Ак өметкә урын бирсенгә.

Елый-елый күккә ялварудан

Күпме көннәр төнгә чишенгән?!

Үз-үземне җиңеп көч-хәл туплау,
Киләчәкне каршы алырга.

Ак өметләр салып киткән юлдан

Үз адымым белән барырга!

Тик адымнар әле ныгымаган,
Көчсезлекне барыбер җиңәрмен!

Үзем йөреп салган сукмагымны

Киек Каз Юлына тиңләрмен!

Алып баручы:


Иҗатыңда холкыңдагы ихтыяр көче ярылып ята. Максатчанлык, авырлыкка баш имәү, утка- суга керә –керә корычка әверелү, хәтта бүгенге болгавыр заманда да вакланмаска, кешелегеңне җуймаска булыша. Мария апа, сез бит заман белән бергә атлап, булган бәйрәмнәрдә битараф калмыйсыз. Мәшһүр язучыларыбызның иҗат башында торучы Габдулла Тукайга, чыдамлыгы, сабырлыгы белән үзенең исемен җырларга күмгән  Муса Җәлилгә багышлап язылган шигырләрегез бар. Аларга багышлап язылган шигырләрегезе  укыганда,күз алдына чал чәчле, дөнья көткән, гасырларны кичкән өлкән буын язучысы килеп баса.
Үзегезгә сорау бирер алдынан ....... укыуында “Җәлилчеләр” шигырен тыңлап узыйк.

Шигырь “Җәлилчеләр”
Чалт аяз көн. Ап-ак каурый болыт

Исе китеп җирне күзәтте.

Гилҗотина ягына кара дошман

Әсир адымнарын тизләтте.

Бу мәхшәргә түзми җылы җилләр

Җиргә ятып үксеп елады.

Җәлилчеләр, башны горур тотып,

”Кара карлыгач”ны җырлады.

Соңгы тапкыр – йөз дә ундүрт адым...

Гильотина тора каршыда.

Якты гомерләрен бирер өчен,

Үз чиратын көтте барысы да.

Яралардан чәчрәп кан коелды,

Кыелдылар үксез гомерләр.

Бөек җәлилчеләр соңгы тапкыр 

Ватаннарын саклап үләрләр.

Унбер гомер,унбер чәчкә булып,

Ташны тишеп үсеп чыгарлар.

Үз халкының даны булып алар

Йөрәкләрдә мәңге калырлар!

...Үзәк өзгеч мондый вәхшилекне

Каурый болыт әле күрмәде.

Алар гомерен ташны тишеп чыккан

Нәзек чәчкәләргә тиңләде...

Алып баручы:

Мария апа,бу шигырне язар өчен тарихны яхшы белергә, Җәлил яшәгән  чорда яшәп карарга  кирәк. Ничек туды бу шигырь?

Логинова Мария (җавап)

Алып баручы:

    Мария Логинова иҗаты халыкчанлыгының тагын бер сере  шунда, халык күңеленнән алган җылыны үз йөрәге аша үткәреп, аны тагын да кайнаррак, нурлырак итеп кешеләргә тәкъдим итә.

     Әйе, ни кызганыч, беркем дә бу йортка мәңгелеккә килмәгән.Кемнәрдер бик иртә китә бу җирдән.  Әмма аларга багышлап язылган бәетләр искәртеп, хәтерләрне яңартып тора. Сез, Мария апа, бик күп авылдашларыгызга атап  бәетләр язасыз икән әле. Алар дөньяга ничек килә?
Логинова Мария (җавап)

Алып баручы:


Шигырь уйланып кына языла алмый, ул барыннан да элек кичерелеп кәгазьгә төшә. Бүген нәсел башын югалтырга теләп, әти – әниләрдән баш тарткан әдәпсез, җансыз”балалар”-шагыйрә йөрәген тырный. Шагыйрәнең күпне күргән, күпкә түзгән олы йөрәге, кешеләрнең борчу-хәсрәтен, җан газабын, шатлык – кайгыларын үзенеке итеп кабул кыла белгән җаны аркылы җылытып, сугарып шигъри тәлгәшләр итеп тезеп куя һәм кешелекне кисәтә. Картлык түгел - шатлык һәркемгә дә килә гомер кышлары.

Шигырь“Кемнең анасы” 
Уем тулы өмет кенә иде,

Базар иде,иртән барыр юл

Сөрлектерде кинәт адымымны,

Хәер сорап торган нәни кул.

Кара күзләр – күзгә төбәлгәннәр,
Телем икмәк сорый иреннәр.

Кәефемне кырды шушы сабый,

Көйләп кенә барган җиремнән.

Учына кысып биргән сәдакамны,

Йөгереп китеп барды кызчыгым.

Һәм әнисе кысып бәйләп куйды,

Авырайгач акча янчыгын...

Тагын атлыйм... какча гәүдә күреп,

Кара көеп китеп барыр юл.

Моңсу күзең җиргә төбәп,дәшми

Уйга баткан ана иде ул...
Их, Анакай, син дә өмет баглап,

Үстердеңме кызың, улыңны?

Көтмәдеңме картлык көннәреңдә

Сузып утырасың кулыңны?!

Күзен күтәрергә базмый гына

Хәер сорый кемнең анасы?!

Кычкырасым килде бар җиһанга:

“Нишлисең дип, Кеше баласы?”

Алып баручы:  Мария апа, бу шигырьне язганда күңелегездә нинди уйлар, нинди хисләр иде?

Логинова Мария (җавап)
Җыр «Рәхмәт, әнием»(А.Минһаҗев сүз., Ә.Һадиева көе).
Алып баручы:

Мәхәббәт.Күпләрне исерткән,күкләргә чөйгән, бәхет-шатлык диңгезендә йөздергән мәхәббәт темасын да сез читләтеп үтмисез.Әйе һәрбер язучы шушы мәхәббәткә багышлап күпме әсәр иҗат итән,әле күпме языласы бар.Ә Сезнең мәхәббәт темасы сагышлы, борчулы.Тик шулай да сезнең тормышта, язмышта мәхәббәт гел югалтулардан гына тормый бит. 
Логинова Мария (җавап)
Алып баручы:

Күреп узганыбызча, Мария апа, сезнең иҗатыгыз бай, тирән. Сез бит әле күп кенә хикәяләр, повестьләр авторы. Яшьләр тормышы турында язылган “Күке баласы”, “Бәхетле ана яшьләре”, “Өзек өмет”, “Урман кызы” повесть-хикәяләре гади тормыштан алынган, яшьләр темасын ачык яктырткан. Әле Мария ханым шигырь язып кына калмый, кул эшләренә дә өлгерә: бәйләргә, чигәргә, картиналарда ясарга ярата. Музейда аның кул эшләре күргәзмәсе булып тора, “Рассвет” ансамблен оештырдыгыз. Һәм шуларның барысына да ничек өлгерәсез?
Логинова Мария (җавап)

Алып баручы:

Мария апа, сезнең шигырләрегез гомер турында уйланулардан тора. Иҗатыңда җылы, якты, шул ук вакытта бераз моңсурак та хисләр белән сугарылган шигъри юлларны күп очраттык. Барлык хисләр, тойгылар бергә үрелә. Кайвакыт бу шигырь  хәсрәтле шигырь икән дип укый башлыйсың, әмма укуыңны дәвам иткән саен, үзеңне кайгыларга баш имәс кеше икәнеңне тоясың, иң авыр минутта да өмет өзмәскә кирәклегенә инанасың.

Алып баручы:

 
Мария апа, без сезгә иҗат чишмәгезнең саекмавын, яңа-яңа шигырьләр һәм хикәяләр белән  безне, үзегезнең укучыларыгызны шатландырып торуыгызны, шулай ук киләчәктә зур иҗади үрләр яулавыгызны телибез. Саулык- сәламәтлек сезгә һәрчак юлдаш булсын. Бәхетле ана, шагыйрә булып гомер итегез! Безне якын итеп ,вакыт табып килүегез өчен Сезгә зур рәхмәт!

